BOSNA I HERCEGOVINA
FEDERACIJA BOSNE I HERCEGOVINE
ZENIČKO-DOBOJSKI KANTON 
OPĆINSKI SUD U ZAVIDOVIĆIMA 
Broj: 42 0 K 066539  24 K 
Zavidovići, 08.11.2024.godine

U IME FEDERACIJE  BiH!

 	Općinski sud u Zavidovićima, sudija Klaudija Saletović, uz sudjelovanje zapisničara Senade Hasičić,  u krivičnom predmetu protiv optuženog Č. M. iz  Z., Ulica xxx ,   zbog   krivičnog djela zloupotreba položaja ili ovlaštenja iz čl.383 stav1 KZ FBiH, kojeg tuži Kantonalno tužilaštvo Zeničko-dobojskog kantona Zenica optužnicom broj:T04 0 KTK 0057217 24 od  23.04.2024.godine, izmijenjenom na glavnom pretresu održanom dana 06.11.2024.godine,  nakon usmenog, javnog glavnog pretresa održanog dana 06.11.2024.godine, kojem su prisustvovali Kantonalni tužilac Kantonalnog tužilaštva ZE-DO kantona Zenica Pandurević Dragiša,  optuženi i  branioci  optuženog advokat Ajkić Ramo iz Zenice i advokat Maličbegović Anis iz Zavidovića,   dana 08.11.2024.godine donio je, te  javno  u prisustvu optuženog i branioca optuženog advokata Maličbegović Anisa objavio  sljedeću:


P R E S U D U 
	
	OPTUŽENI Č. M., sin B. i majke N. rođene A., rođen xxx. godine u Z., gdje je i nastanjen u Ulici xxx,  završio VSS, po zanimanju diplomirani pravnik, zaposlen u JP ŠPD ZDK d.o.o. Zavidovići, oženjen, otac jednog djeteta,  Bošnjak, državljanin BiH, JMB: xxx, do sada neosuđivan , 

Kriv   je

Što je: 

u vremenskom periodu od 22.07.2023. do 28.07.2023. godine u Z..., kao službena osoba u Federaciji BiH, u svojstvu izvršnog direktora za pravne poslove Javnog preduzeća „Šumsko privredno društvo Zeničko-dobojskog kantona“ d.o.o. Zavidovići, a na koji položaj je imenovan Odlukom Nadzornog odbora JP ŠPD ZDK d.o.o. Zavidovići broj xxx od 14.07.2023. godine i Ugovora o radu broj xxx od 14.07.2023. godine, s namjerom da sebi pribavi korist, svjesno iskoristio svoj službeni položaj i ovlaštenja koja su propisana odredbom člana 19. stav 1. tačka 3. i stav 2. Statuta JP ŠPD ZDK d.o.o. Zavidovići broj xxx od 12.10.2017. godine, u kojem je navedeno da Uprava preduzeća organizuje rad i rukovodi poslovanje, zastupa i predstavlja društvo i odgovara za zakonitost poslovanja, suprotno  odredbi člana 2. Pravilnika o načinu korištenja službenih vozila JP ŠPD ZDK d.o.o. Zavidovići broj xxx od 22.12.2015. godine u kojem je navedeno, da pravo na upotrebu službenih vozila za putovanje na posao i s posla imaju članovi Uprave, kao i odredbi člana 5 istog Pravilnika u kojoj je navedeno da se sva vozila poslije upotrebe parkiraju na službene parkinge ispred zgrada poslovnih jedinica, radnih jedinica i parking ispred zgrade Uprave, pa je i pored toga, za vrijeme korištenja godišnjeg odmora u 2023. godini koje mu je odobreno Rješenjem JP ŠPD ZDK d.o.o. Zavidovići broj xxx od 21.07.2023. godine, bez pismenog odobrenja ili saglasnosti direktora JP ŠPD ZDK d.o.o. Zavidovići, koristio službeno motorno vozilo marke „Škoda Kamiq“, registarskih oznaka xxx koje je u vlasništvu navedenog Javnog preduzeća u privatne svrhe za odlazak u Republiku Hrvatsku kojom prilikom je od strane granične policije Bosne i Hercegovine dana 22.07.2023. godine evidentiran pri izlasku iz BiH, te dana 28.07.2023. godine pri ulasku u BiH kojom prilikom je upravljao navedenim vozilom na graničnom prelazu Ivanica, pribavivši na taj način sebi korist u vidu bespravnog korištenja putničkog vozila Javnog preduzeća ŠPD ZDK d.o.o. Zavidovići, što je i htio,
 	 
[bookmark: _Hlk121384925]čime je počinio krivično djelo zloupotreba položaja ili ovlaštenja iz člana 383. stav 1. KZ F BiH.
 
Pa mu sud primjenom odredbe  prednjeg člana, te članova: 42, 43, 49,50, 51  i 62 KZ FBiH izriče: 
UVJETNU OSUDU

Kojom se optuženom utvrđuje kazna zatvora u trajanju od 6 (šest ) mjeseci i istovremeno određuje, da se ista  neće izvršiti ukoliko optuženi u roku od jedne godine, od dana pravosnažnosti presude ne počini novo krivično djelo.

Obavezuje se  optuženi,  da na ime troškova krivičnog postupka, na ime paušala, plati iznos od 100,00 KM, u roku od 15 dana od dana pravosnažnosti presude.


					Obrazloženje


Kantonalno tužilaštvo Zeničko-dobojskog kantona Zenica  optužnicom broj T04 0 KTK 0057217 24 od  23.04.2024.godine,  optužilo je Č. M., sin B.   iz Z...,  da je počinio   krivično djelo  zloupotreba položaja ili ovlaštenja iz čl.383 stav1 KZ FBiH, u vrijeme, u mjestu i na način  kako je to bliže činjenično i pravno navedeno u  optužnici.

Po potvrđivanju predmetne optužnice, na ročištu za prethodno saslušanje radi izjašnjenja o krivnji, optuženi  je porekao  krivnju, pa je sudija za prethodno saslušanje u skladu sa članom 244 st.4 ZKP FBiH proslijedio predmet sudiji kojem je predmet dodijeljen radi  zakazivanja glavnog pretresa.

U skladu sa čl. 290 ZKP FBiH, na glavnom pretresu održanom dana 06.11.2024.godine, prije okončanja dokaznog postupka, zastupnik optužnice izmijenio je optužnicu, stavljajući na teret optuženom  da je počinio   krivično djelo  zloupotreba položaja ili ovlaštenja iz čl.383 stav1 KZ FBiH, u vrijeme, u mjestu i na način  kako je to bliže činjenično i pravno navedeno u  izreci ove presude.

Nakon provedenog dokaznog postupka, u završnim riječima, zastupnik optužnice, naveo je, da  smatra , da je tužilaštvo provedenim dokazima, na nesumnjiv način dokazalo,  da je optuženi počinio  krivično djelo za koje se tereti predmetnom optužnicom, pa je predložio  sudu, da optuženog oglasi krivim i kazni u skladu sa Zakonom. Naprijed navedeni stav, zastupnik optužnice zasniva na iskazima ispitanih svjedoka L. P., H. A., E. S. i Č. K., a čiji iskazi su potkrijepljeni provedenim materijalnim dokazima tužilaštva  iz kojih proizilazi, da je u vrijeme počinjenja predmetnog krivičnog djela optuženi bio službena osoba, da je obavljao dužnost člana Uprave JP ŠPD ZDK d.o.o. Zavidovići, odnosno dužnost izvršnog direktora za pravne poslove  u JP ŠPD ZDK d.o.o. Zavidovići, da je iskoristio svoj službeni položaj i službena ovlaštenja,  s namjerom, da sebi pribavi  korist u vidu bespravnog korištenja putničkog vozila JP ŠPD ZDK d.o.o Zavidovići.Nadalje, zastupnik optužnice je istakao, a  vezano za zapisnik o izvršenom budžetskom nadzoru u postupku inspekcijske kontrole broj xxx od 16.08.2023.godine, da u vrijeme inspekcijske kontrole, budžetski inspektor nije imao podatke koje je službenim putem Kantonalno tužilaštvo Zeničko-dobojskog kantona Zenica  dobilo od Granične policije, a vezano za prelazak državne granice BiH službenim vozilom JP ŠPD ZDK d.o.o Zavidovići, koje je tokom godišnjeg odmora optuženi bespravno koristio.Vezano za dopis JP ŠPD ZDK d.o.o Zavidovići broj xxx od 16.04.2024.godine, zastupnik optužnice je naglasio, da iz istog proizilazi, da je Pravilnik o korištenju službenih vozila u JP ŠPD ZDK d.o.o Zavidovići  važeći Pravilnik, da isti nikada nije stavljen van snage  i ako navodno nije usklađen sa Statutom preduzeća , te da se u dopisu ne pominje, koji dio predmetnog Pravilnika nije usklađen  sa Statutom.

U završnim riječima, glavni branilac optuženog, naveo je, da odbrana, smatra, da u konkretnom slučaju, provedenim dokazima, nije izvan svake razumne sumnje, dokazano, da je optuženi počinio krivično djelo za koje se tereti predmetnom optužnicom. Branilac je istakao, da činjenični opis u predmetnoj optužnici nije konkretiziran, da u skladu sa sudskom praksom činjenični opis optužnice  mora biti tako sadržajno i detaljno opisan, da  radnja izvršenja mora biti jasno konkretizirana i opisana, na način, da obuhvati sva bitna obilježja krivičnog djela za koja se optuženi tereti, a u što konkretnom slučaju nije, obzirom, da u dispozitivu optužnice nedostaje opisano bitno obilježje  predmetnog krivičnog djela iz razloga, što je svojstvo  počinioca, posebno konstitutivno obilježje krivičnog djela zloupotreba položaja ili ovlaštenja, pa je stoga neophodno dokazati, bitnu činjenicu, da li je u kontekstu izreke potvrđene optužnice, optuženi imao svojstvo službene osobe. Po mišljenju branioca,  iz izvedenih dokaza, nije na pouzdan način utvrđeno, da optuženi  u kontekstu dispozitiva optužnice ima svojstvo službene osobe u skladu sa čl. 2. st. 3. KZ F BiH. Nadalje, branilac je naveo, da je činjenični opis optužnice očigledno proizvoljan i paušalan, jer  optuženi kao direktor za pravne poslove, apsolutno nema nikakva ovlaštenja da zastupa i predstavlja JP ŠPD d.o.o. Zavidovići, osim zastupanja na sudovima i to po osnovu potpisane punomoći od strane direktora. Da zastupa i predstavlja Javno preduzeće direktor Javnog preduzeća, izričito je propisano odredbom čl. 276. Zakona o privrednim društvima F BiH, koja  zakonska odredba se primjenjuje na osnovu upućujućeg Zakona o javnim preduzećima F BiH. Naprijed navedena  zakonska odredba, propisuje, da direktor rukovodi poslovanjem, zastupa i predstavlja Društvo i odgovara za zakonitost poslovanja, što prizilazi i iz rješenja o izmjenama podataka registarskog suda Općinskog suda u Zenici od  21.08.2023. godine i od 27.04.2023. godine, da  Javno preduzeće   u unutrašnjem i   vanjskotrgovinskom  prometu zastupa direktor Javnog preduzeća ŠPD d.o.o. Zavidovići. Nadalje, braniulac je istakao, da  odredba čl. 19. st. 3. Statuta JP ŠPD ZDK d.o.o Zavidovići izričito propisuje, da direktor predsjedava  upravom, rukovodi poslovanjem, zastupa i predstavlja Društvo i odgovara za zakonitost poslovanja. Po mišljenju branioca, dispozitiv optužnice je  u cjelosti suprotan i opisu poslova  optuženog iz Pravilnika o sistematizaciji poslova JP ŠPD d.o.o. Zavidovići, jer optuženi po opisu poslova  rukovodi i usklađuje proces rada u domenu pravnih, kadrovskih i opštih poslova, obavlja pravne poslove i izradu statuta, izradu internih akata u oblasti pravnih poslova, pravne poslove sa inostranim elementom, priprema ugovore, sporazume, memorandume i druge akte, organizuje i upravlja jednostranom  bazom podataka o sporovima koji se vode pred sudovima, koordinira i pruža pravnu pomoć u vezi sudskih sporova, učestvuje  u izradi materijala za  Nadzorni odbor i izradi odluka  i zaključaka, kreira i vodi Registar nekretnina, organizuje i rukovodi poslovima u okviru pravnih, kadrovskih i općih poslova, donosi plan tih poslova, učestvuje u radu osiguranja imovine kod osiguravajućih društava, zastupa u sporovima pred sudovima i drugim tijelima, odgovora za pravilnost i zakonitost poslova u okviru pravnih poslova, te prisustvuje sjednicama  Nadzornog odbora. Naprijed navedene službene ovlasti optuženi nije prekoračio, radi čega se u radnjama optuženog nisu ostvarila bitna obilježja krivičnog djela zloupotrebe položaja ili  ovlaštenja iz čl. 383. st.1. KZ F BiH. Osim toga, branilac je istakao, da nije dovoljno, samo u činjeničnom opisu  formalno navesti materijalni propis kao blanketnu normu, već je potrebno, navesti sadržajno, u čemu bi se ogledala povreda blanketnog propisa, a koji pravni stav je zauzeo i Vrhovni sud Federacije BiH u presudi broj: 07 0 K 005748 12 Kž od 12.07.2012. godine.  Statut JP ŠPD d.o.o. Zavidovići broj:  xxx od 20.10.2017. godine, je donesen  2017. godine, a u  prelaznim i završnim odredbama  tog Statuta  članom 39. st. 2.  regulisano je da će se opći akti Društva uskladiti sa Statutom Društva u roku od  tri mjeseca, od stupanja na snagu ovog Statuta.   Pravilnik o načinu korištenja službenih vozila  JP ŠPD d.o.o. Zavidovići broj: xxx od 22.12.2015. godine je donesen, za vrijeme  pravne važnosti ranijeg Statuta Društva, koji je prestao da važi  na osnovu odredbe čl. 39. st. 4. sada važećeg  Statuta  od 20.10.2017. godine, te Pravilnik o načinu korištenja službenih vozila  JP ŠPD ZDK d.o.o. Zavidovići broj: xxx od 22.12.2015.godine nije usklađen sa Statutom Društava, radi čega taj Pravilnik, po mišljenju branioca, ne proizvodi pravno dejstvo, odnosno nije na pravnoj snazi.  Takođe, iz zapisnika o izvršenom budžetskom nadzoru JP „ŠPD ZDK“ po postupku inspekcijske kontrole broj: xxx od 16.08.2023. godine proizilazi, da  budžetski inspektor  nije utvrdio nepravilnosti koje se odnose na nadležnost budžetske inspekcije. Na osnovu izvedenih dokaza,  po mišljenju branioca,  nije dokazana i konkretizirana ostvarena korist za optuženog,  nanošenje štete drugom ili teža povreda prava drugog,  jer u radnjama optuženog nije prouzrokavana bilo kakva  štetna posljedica.  Branilac je takođe, naglasio, da iz važeće sudske prakse, proizilazi, da se ostvarena korist  mora dokazati izvan svake razumne sumnje, da ostvarena korist može biti imovinska i neimovinska i da se  uglavnom ogleda  u primanju raznih dobara  ili usluga materijalne vrijednosti, koje počinilac ostvaruje zloupotrebom položaja ili ovlasti, a koje objektivno znače povećanje njegove imovine ili sprečavanja njenog umanjenja do kojeg bi moralo po redovnom toku stvari doći.  U konkretnom slučaju, navodna ostvarena korist prema optužnici, je proizvoljna, bez bilo kakve opisane konkretizacije. Takođe, branilac je prigovorio,  da je nevjerodostojan  provedeni materijalni dokaz tužilaštva, odnosno,  tabelarni pregled uz pismeni akt Granične policije od 22.08.2023. godine, koji nije protokolisan, nije potpisan i nije ovjeren službenim pečatom. Svjedoci predloženi i ispitani od strane tužilaštva, po mišljenju branioca, nisu imali nikakva konkretna saznanja vezano za činjenični opis predmetne optužnice. Imajući naprijed navedeno u vidu, branilac je predložio sudu, da  optuženog u skladu sa odredbom čl. 299. ZKP F BiH oslobodi od optužbe za krivično djelo  zloupotreba položaja ili ovlaštenja iz čl.383 stav1 KZ FBiH.

            U završnim riječima, optuženi je naveo, da se slaže sa završnim riječima branioca.

             Tokom glavnog pretresa izvedeni su sljedeći dokazi, predloženi od tužilaštva: ispitani su svjedoci L. P., H. A., E. S. i Č. K., pa su pročitani i izvršen je uvid u Statut Javnog preduzeća Šumsko-privredno društvo ZDK d.o.o. Zavidovići broj xxx od 12.10.2017. godine, Pravilnik o organizaciji i sistematizaciji radnih mjesta u JP ŠPD ZDK d.o.o. Zavidovići broj xxx od 12.03.2012. godine, Pravilnik o radu JP ŠPD ZDK d.o.o. Zavidovići broj xxx od 08.05.2023. godine, dopis JP ŠPD ZDK d.o.o. Zavidovići broj xxx od 16.10.2023. godine i Pravilnik o načinu korištenja službenih vozila broj xxx od 22.12.2015. godine, Odluka o imenovanju vršioca dužnosti izvršnog direktora za pravne poslove JP ŠPD ZDK d.o.o. Zavidovići broj xxx od 14.04.2023. godine, Ugovor o radu sa članom Uprave zaključen između poslodavca JP ŠPD ZDK d.o.o. Zavidovići i Č. M.broj xxx od 14.04.2023. godine, Odluka o imenovanju izvršnog direktora za pravne poslove JP ŠPD ZDK d.o.o. Zavidovići broj xxx od 14.07.2023. godine, Ugovor o radu sa članom Uprave zaključen između poslodavca JP ŠPD ZDK d.o.o. Zavidovići i Č. M.broj xxx od 14.07.2023. godine sa potvrdom o stečenom radnom iskustvu u struci i diplomom o završenom studiju za sticanje visoke stručne spreme, ovjerenu fco potvrde o registraciji za putničko motorno vozilo „Škoda Kamiq“ reg.oznaka xxx, putni nalog broj xxx i putni nalog broj xxx, dopis JP ŠPD ZDK d.o.o. Zavidovići broj xxx od 21.12.2023. godine i Zapisnik sa Prve vanredne sjednice Nadzornog odbora JP ŠPD ZDK d.o.o. Zavidovići broj xxx od 18.08.2023. godine sa Zaključcima Nadzornog odbora koji se odnose na korištenje službenih motornih vozila, dopis Ministarstva za poljoprivredu, šumarstvo i vodoprivredu ZDK broj xxx od 27.07.2023. godine, dopis JP ŠPD ZDK d.o.o. Zavidovići broj xxx od 11.12.2023. godine, rješenje o korištenju godišnjeg odmora za Č. M.broj xxx od 21.07.2023. godine sa Šiht-listom,  dopis JP ŠPD ZDK d.o.o. Zavidovići broj xxx od 17.11.2023. godine sa kartonom stalnog sredstva koji se odnosi na pmv „Škoda-Kamiq“ i šiht-listom,   dopis MUP-a ZDK, Sektor kriminalističke policije  Zenica broj xxx od 11.08.2023. godine,  dopis Granične policije Bosne i Hercegovine broj xxx od 21.08.2023. godine sa Izvještajem iz informacionog sistema GP BiH, dopis  JP ŠPD ZDK d.o.o. Zavidovići broj xxx od 16.04.2024. godine i  izvod iz kaznene evidencije za optuženog broj xxx od 26.01.2024. godine.

                Odbrana optuženog pročitala je, te u spis suda uložila, tako da je sud izvršio uvid u: Statut JP ŠPD  ZDK d.o.o. Zavidovići broj: xxx od 12.10.2017. godine, dopis JP ŠPD ZDK  d.o.o. Zavidovići naslovljen kao „Informacija“ broj : xxx od 16.04.2024. godine, zapisnik Ministarstva finansija ZDK o izvršenom budžetskom nadzoru u postupku inspekcijske kontrole broj: xxx od 16.08.2023. godine, Pravilnik o organizaciji i sistematizaciji radnih mjesta JP ŠPD ZDK d.o.o. Zavidovići sa opisom poslova i radnih zadataka izvršnog direktora za pravne poslove koji je usvojen na III. sjednici Nadzornog odbora održanoj dana 12.03.2012. godine, dopis JP ŠPD ZDK doo Zavidovići naslovljen kao „Informacija i dokumentacija- dostavlja se“ broj xxx od 25.09.2023. godine, sa dostavnicom o prijemu dopisa u MUP-u ZDK, rješenje Općinskog suda u Zenici o izmjenama podataka broj xxx od 27.04.2023. godine i rješenje Općinskog suda u Zenici o izmjenama podataka broj xxx od 21.08.2023. godine. 

           Svi navedeni dokazi, od strane suda, cijenjeni su u skladu s  odredbom člana 296 st.2 ZKP FBiH, pa je sud savjesno cijenio svaki dokaz pojedinačno i u vezi sa ostalim izvedenim dokazima. Temeljem ovakve ocjene, sud poprima utvrđenim,  da  u konkretnom krivičnom predmetu,  u cijelosti dokazano,  da je optuženi  počinio krivično djelo  zloupotreba položaja ili ovlaštenja iz čl.383 stav1 KZ FBiH, u vrijeme, u mjestu i na način  kako se to tereti optužnicom Kantonalnog  tužilaštva Zeničko-dobojskog kantona Zenica  broj T04 0 KTK 0057217 24 od  23.04.2024.godine, izmijenjenom na glavnom pretresu održanom dana 06.11.2024.godine. 

	Za odbranu optuženog, u konkretnom slučaju, između ostalog, sporno je, i da li optuženi ima svojstvo službene osobe. 

	Članom 2. stav 3. KZ FBiH, propisano je:“Službena osoba je izabrani ili imenovani službenik ili druga službena osoba u organima zakonodavne, izvršne i sudske vlasti i u drugim organima uprave i službama za upravu Federacije, kantona, gradova i općina koji obavljaju određene upravne, stručne i druge poslove u okviru prava i dužnosti vlasti koja ih je osnovala, osoba koja stalno ili povremeno vrši službenu dužnost u navedenim organima i tijelima, ovlaštena osoba u privrednom društvu ili u drugoj pravnoj osobi kojoj je zakonom ili drugim propisom donesenim na osnovu zakona povjereno obavljanje javnih ovlašćenja, a koja  u okviru tih ovlasti obavlja određenu funkciju, te druga osoba koja obavlja određenu službenu funkciju na osnovu ovlašćenja iz zakona ili drugog propisa donesenog na osnovu zakona. 

              Svjedokinja L. P., navela je , da je u JP ŠPD ZDK d.o.o. Zavidovići zaposlena od 14.01.2008.godine, da od 01.09.2023.godine obavlja poslove Sekretara društva, što podrazumijeva koordinaciju, komunkaciju, pripremu dokumentacije za organe upravljanja  Skupštinu, Nadzorni odbor, Odbor za revizju  i sve administrativno tehničke poslove za organe upravljanja i pri Upravi, zavisno od poslova koje joj dodijeli direktor. Kao sekretar Društva, L. je upoznata sa odredbama važećeg Statuta, kao i pravilnika Društva.Nadalje, L. je navela, ko čini Upravu društva, te da optuženi u JP ŠPD ZDK d.o.o. Zavidovići obavlja poslove izvršnog direktora za pravne poslove. L. je poznato, da  JP ŠPD ZDK d.o.o. Zavidovići ima četiri vozila marke „Škoda“, a u ostalo se ne razumije. L. prisustvuje svim sjednicama Nadzornog odbora, tako da joj je poznato, da je na sjednicama Nadzornog odbora raspravljano o korištenju službenih vozila  od strane članova Uprave JP ŠPD ZDK d.o.o. Zavidovići, da je diskutovano o potrebi da se mijenja Pravilnik o korištenju službenih vozila i da je Upravi naređeno da se poštuju pravilnici. Mišljenja je, da se o naprijed navedenom raspravljalo u dva navrata, da je na jednoj sjednici Nadzornog odbora Direktor informisao Nadzorni odbor, da mu je iz Ministarstva došao dopis  kojim je postavljeno pitanje korištenja službenih vozila, te da je na drugoj sjednici Nadzornog odbora bio prijedlog materijala Pravilnik o izmjeni Pravilnika o korištenju službenih vozila. Na glavnom pretresu, L. se nije mogla sjetiti sadržaja akta koji je dostavilo Ministarstvo, a povodom kojeg je na sjednici Nadzornog odbora Direktor skrenuo pažnju Upravi, da se službena vozila koriste u skladu sa važećim Pravilnikom. L. nije detaljno upoznata sa procedurom vezanom za korištenje službenih vozila za putovanje u inostranstvo, ali je istakla, da bi Direktor trebao odobriti službeni put u inostranstvo i da se na osnovu te odluke, službeno vozilo koristi sa putnim nalogom. Osim diskusije vezane za akt Ministarstva vezano za korištenje službenih vozila,  L. nije poznato, da je tokom jula 2023. godine, neko od službenih vozila JP ŠPD ZDK d.o.o. Zavidovići korišteno za putovanje u inostranstvo, konkretno u R Hrvatsku. Na naprijed navedeni način, L. je na glavnom pretresu opisala svoja saznanja o predmetnom događaju, a za razliku  od naprijed navedenog, u iskazu datom u toku istrage, dana 07.11.2023. godine, dakle, tri mjeseca i par dana poslije predmetnog događaja, kada je sjećanje svjedokinje bilo detaljnije i svježije, L. je između ostalog, navela: „Na vaše pitanje da se izjasnim da li eventulano postoji pismeno ovlaštenje Generalnog direktora preduzeća koje je sačinjeno za potrebe korištenja navedenog službenog vozila Škoda Kamiq u periodu od 22.07. do 28.07.2023. godine od strane izvršnog direktora  Č. M., mogu da kažem, da meni nije poznato da postoji takvo pismeno ovlaštenje dato od strane Generalnog direktora za navedeni period. Također,  ja sam provjerila u preduzeću, odnosno usmeno pitala Generalnog direktora, H. H., da li je on izdao nalog u vezi istog, na što mi je direktor rekao, da nikakvo pismeno ovlaštenje on nije izdao za navedeno vozilo izvršnom direktoru Č. M. za navedeni period“. Nakon što je L. pročitan i predočen naprijed navedeni dio iskaza iz istrage, L. je pojasnila, da kada je dobila poziv od inspektorice radi davanja iskaza, da joj je inspektorica postavila par podpitanja na koja je ona rekla inspektorici da ne zna odgovoriti, ali da će provjeriti do davanja iskaza, tako da je tada pitala Generalnog direktora da li postoji odluka ili ovlaštenje i tom prilikom je saznala, da ne postoji nikakva odluka ili ovlaštenje za izvršnog direktora za pravne poslove za korištenje službenog vozila za odlazak u inostranstvo. L. nisu poznati detalji vezani za izdvanje putnih naloga za službena vozila, ali zna, da dva zaposlenika obavljaju poslove vezano za putne naloge i to referent za mehanizaciju Č. K. i tehnička sekretarica E. S.. Takođe, L. je navela, da joj je poznato, da je povodom dopisa Ministarstva vezano za korištenje službenih  vozila, izvršen inspekcijski nadzor, te da je budžetski inspektor nakon obavljenog nadzora konstatovao, da nije utvrdio nikakve nepravilnosti, s tim, što joj nije poznato, da li je inspektor prilikom obavljanja nadzora i ako jeste  od kojih institucija  tražio podatke o korištenju službenih vozila JP ŠPD ZDK d.o.o. Zavidovići za odlazak u inostranstvo. 

	Svjedok H. A., koji je  zaposlenik JP ŠPD ZDK d.o.o. Zavidovići punih 16 godina i koji trenutno obavlja poslove projektanta u PJ Šumarija Olovo, naveo je, da je član Uprave JP ŠPD ZDK d.o.o. Zavidovići  bio u periodu od 15.04.2023. godine do 22.01.2024. godine, te da je u tom periodu obavljao poslove iz sektora tehničkih poslova. U naprijed navedenom periodu, osim A., članovi Uprave bili su  direktor H. H., izvršni direktor za ekonomske i finansijske poslove Z. Dž. i izvršni direktor za pravne poslove Č. M.. Članovi Uprave koristili su službena vozila marke „Škoda Kamiq“, koje je koristio i A. za odlazak i dolazak na posao, te za česte terenske obilaske. Službena vozila članovi Uprave koristili su na osnovu Pravilnika o korištenju službenih vozila. A. je pojasnio, da su svi članovi Uprave, koristili službena vozila iste marke sa različitim registarskim oznakama, te da je on službeno vozilo koje je koristio, davao i službama preduzeća koje nisu imale vozilo, a imale su potrebu izlaska na teren u toku radnog vremena. Službena vozila članovi Uprave koritili su na osnovu putnog naloga izdatog od referenta za saobraćaj pri Upravi Društva, Č. K., koji je većinom sipao i gorivo u službena vozila. Nadalje, A. je pojasnio, da su za korištenje službenih vozila dobijali jedan nalog, koji su popunjavali dok se ne popune relacije, te da je službeno vozilo koristio i za odlazak kući u Olovo. Službeno vozilo A. nije koristio tokom godišnjeg odmora, a ne zna i da li je ovlašten ili nije da koriti službeno vozilo tokom godišnjeg odmora. Službeno vozilo koje je koristio, za vrijeme godišnjeg odmora, A. je parkirao kod Uprave Društva, gdje  je ostavljao ključeve od vozila i saobaćajnu dozvolu. U skladu s Pravilnikom o korištenju vozila, članovi Uprave ovlašteni su neograničeno koristiti službena vozila u toku radnog vremena, kao i za odlazak na posao i povratak s posla. Jednom prilikom, A. je sa Generalnim direktorom išao tri dana na službeno putovanje u Austriju, na Sajam šumarstva, službenim vozilom koje je koristio Generalni direktor i koliko se sjeća, tada su dobili poseban nalog za službeno putovanje izvan zemlje, kako bi imali dokaz i kako bi mogli naplatiti dnevnice za te dane. Pismeno odobrenje, odnosno nalog za putovanje u inostranstvo potpisao je Direktor. A. se sjeća, da je jednom, na sjednici Nadzornog odbora, raspravljano o korištenju službenih vozila i da je donijet zaključak, da se na službena vozila ugradi GPS uređaj. 

	Svjedokinja E. S., jedna od dvije sekretarice u JP ŠPD ZDK d.o.o. Zavidovići, navela je, da u opis njenih poslova spada prijem pošte, javljanje na telefon i svi tehnički poslovi, obzirom, da se njeno radno mjesto zove „Tehnički sekretar“. Kroz obavljanje posla, E. je poznato, da članovi Uprave, odnosno Generalni direktor i tri izvršna direktora, koji čine Upravu, duže službena vozila. O detaljima vezano za korištenje službenih vozila, E. nije upoznata, a mislila je, da članovi Uprave imaju pravo koristiti službena vozila 24 sata. Istakla je, da je sekretar firme zadužen za službena vozila, a da ona nije dužna znati kako se ista koriste, niti se bavila time. U djelokrug  posla ulazi,  da, kada joj Generalni direktor naredi, napravi nalog za službeni put, da ga zavede i evidentira. Pojasnila je, da je naprijed navedeno pravilo, te da imaju dvije vrste naloga, jednu vrstu za službena putovanja u Federaciji i drugu vrstu naloga za odlazak na službeno putovanje u inostranstvo, što važi za sve zaposlenike. E. je izričita, da u julu 2023.godine, nije popunila nalog za službeni put u inostranstvo za člana Uprave Č. M., jer joj to nije naredio Generalni direktor, niti je ko drugi od nje to zahtjevao. Takođe, E. je navela, da  sekretarica Generalnog direktora vodi šihtaricu za Upravu, da pri Upravi ima oko 7 ili 8 zaposlenika, a da druge službe vode svoju šihtaricu, tako da ona kao sekretarica, nije dužna znati, ko je na godišnjem odmoru, niti to prati. E. je takođe, izričita, da putni nalog za putovanje u inostranstvo u julu 2023.godine nije evidentiran, da od nje niko nije tražio izdavanje takvog putnog naloga,  a mišljenja je,  da u koliko je postojalo pismeno odobrenje Generalnog direktora, da član Uprave Č. M. službenim vozilom u julu 2023. godine putuje u inostranstvo, da bi to odobrenje moralo biti u arhivi Društva.

             Svjedok Č. K., zaposlenik JP ŠPD ZDK d.o.o. Zavidovići, na radnom mjestu Referent za održavanje saobraćaja, naveo je, da u opis njegovih poslova spada održavanje i provjera ispravnosti vozila, odnosno voznog parka Društva i izdavanje putnih naloga za vozila Uprave. K. je pojasnio , da u JP ŠPD ZDK d.o.o. Zavidovići imaju četiri vozila, koja koriste članovi Uprave, da se radi o vozilima  marke „Škoda Kamiq“ i jednom vozilu marke „ Škoda Octavia“ pri Upravi, kojim je upravljao vozač Nusret, koji je otišao u penziju. Četiri vozila marke „Škoda Kamiq“ zadužili su direktori, koji obavljaju funkcije, a jedno od ta četiri vozila registarskih oznaka xxx, kao jedan od direktora zadužio je Č. M.. Nadalje, K. je pojasnio, da se nalozi za korištenje službenih vozila ne izdaju svaki dan, da on nalog izdaje na zahtjev Direktora, odnosno nekog od članova Uprave ili vozača koji je vozio vozilo marke „Škoda Octavia“, a da novi nalog izdaje, kada na starom nalogu više nema mjesta za popunjavanje relacije vožnje. U momentu kada izdaje putni nalog, K. ne upisuje relaciju, iz razloga što nema uvida u obaveze Direktora, a i zbog toga, jer nije njegovo, da ima saznjanja o kretanju tih vozila. Za putovanja u inostranstvo izdaje se poseban nalog, koji izdaje Direktor. K.u nije poznato, na osnovu čega su članovi Uprave koristili službena vozila. Na naprijed navedeni način, K. je na glavnom pretresu opisao svoja saznanja vezano za korištenje službenih vozila od strane članova Uprave i za izdavanje putnih naloga za korištenje istih. Za razliku od naprijed navedenog, kada je naveo, da mu nije poznato, na osnovu čega su članovi Uprave koristili službena vozila, K. je u iskazu datom u toku istrage, u MUP- u ZDK, dana 21.11.2023.godine, dakle četiri mjeseca poslije predmetnog događaja, kada je sjećanje svjedoka bilo svježije i detaljnije, između ostalog, naveo :“ Znam da postoji interni akt koji reguliše korištenje službenih vozila“. Nakon što mu je na glavnom pretresu pročitan i predočen naprijed navedi dio iskaza iz istrage, K. je naveo, da postoji vjerovatno. 
Članom 19. stav 1 Statuta Javnog preduzeća Šumsko-privredno društvo ZDK d.o.o. Zavidovići broj xxx od 12.10.2017. godine propisano je: „ Upravu društva čini direktor i tri izvršna direktora i to: Izvršni direktor za tehničke poslove, Izvršni direktor za ekonomsko- komercijalne i finansijske poslove i Izvršni direktor za pravne poslove“, dok je stavom 2 istog člana propisano: „Uprava organizira rad i rukovodi poslovanjem, zastupa i predstavlja Društvo i odgovara za zakonitost poslovanja“. Stavom 3 istog člana Statuta  propisano je: „Direktor predsjedava upravom, rukovodi poslovanjem, zastupa i predstavlja Društvo i odgovara za zakonitost poslovanja“. 

            Iz dopisa  JP ŠPD ZDK d.o.o. Zavidovići naslovljenog kao „Informacija- dostavlja se“ broj xxx od 16.04.2024. godine koji je  dostavljen Kantonalnom tužilaštvu ZDK Zenica proizilazi, da Pravilnik o  korištenju službenih vozila u JP ŠPD ZDK d.o.o. Zavidovići nije stavljen van snage, ali da taj Pravilnik očigledno nije usklađen sa Statutom preduzeća, kao najvišim pravnim aktom u Društvu sa kojim svi pravilnici trebaju biti usklađeni. Nadalje, u dopisu je navedno, da sve pravilnike donosi i stavlja van snage Nadzorni odbor Društva na prijedlog Uprave društva, te da je Uprava društva, znajući, da Pravilnik o korištenju službenih vozila ima manjkavosti i da nije usklađen sa Statutom, pripremila novi Pravilnik o korištenju službenih vozila, koji je u 2023. godini delegirala kao prijedlog tačke dnevnog reda, s tim, da isti nije uvršten u dnevni red sjednice, iz njima poznatih razloga, te da je Nadzorni odbor dana18.08.2023.godine donio zaključak broj xxx, kojim se zadužuje Uprava društva, da izradi novi Pravilnik o korištenju službenih vozila, što je i urađeno od izvršnog direktora za pravne poslove. Nadalje, u dopisu je navedeno „U dopisu broj xxx od 25.09.2023.godine pod tačkom 18. navedeno da pravilnik o korištenju službenih vozila nije u skladu sa Statutom ovog preduzeća i navedeno je da isti nije važeći“. Jedan od potpisnika predmetnog dopisa je optuženi kao v.d. izvršni direktor za prave poslove. Sud primjećuje, da je prvi dio teksta, odnosno sadržaja predmetnog dopisa, kontradiktoran drugom dijelu dopisa, obzirom, da je u prvom dijelu navedeno, da Pravilnik o  korištenju službenih vozila u JP ŠPD ZDK d.o.o. Zavidovići nije stavljen van snage, a u daljem dijelu dopisaje  navedeno :„U dopisu broj xxx od 25.09.2023.godine pod tačkom 18. navedeno da pravilnik o korištenju službenih vozila nije u skladu sa Statutom ovog preduzeća i navedeno je da isti nije važeći.“

         Članom 4. Pravilnika o organizaciji i sistematizaciji radnih mjesta u JP ŠPD ZDK d.o.o. Zavidovići broj xxx od 12.03.2012. godine propisano je „Preduzećem rukovodi direktor i drugi članovi Uprave u skladu sa datim ovlaštenjima direktora. Direktoru u rukovođenju preduzećem pomažu Izvršni direktor za tehničke poslove, Izvršni direktor za ekonomsko- komercijalne i finansijske poslove i Izvršni direktor za pravne poslove. Za svoj rad izvršni direktori odgovaraju direktoru preduzeća.“
	
Iz opisa poslova za radno mjesto Izvršni direktor za pravne poslove proizilazi da isti: organizuje, rukovodi i usklađuje proces rada u JP ŠPD ZDK d.o.o. Zavidovići u domenu pravnih,kadrovskih i opštih poslova, obavlja pravne poslove u izradi statusnih promjena JP ŠPD ZDK d.o.o. Zavidovići i poslovnim jedinicama, učestvuje u izradi opštih i pojedinačnih akata JP ŠPD ZDK d.o.o. Zavidovići samostalno ili u koordinaciji sa članovima Uprave i organizacionim jedinicama, izrada internih akata u oblasti pravnih poslova za JP ŠPD ZDK d.o.o. Zavidovići, pravni poslovi vezani za elemenat inostranosti, priprema ugovora , sporazuma, memoranduma, pisama, namjene i drugih akata  koji nisu vezano za nabavke, definisanje , organizacija i upravljanje jednostranom bazom podataka o sporovima koji se vode pred sudovima i drugim organima uprave  u cijelom JP ŠPD ZDK d.o.o. Zavidovići, koordinacija i pružanje pravne pomoći u vezi sa sudskim sporovima  , učestvovanje u izradi materijala za Nadzorni odbor i izradi odgovarajućih odluka i zaključaka, kreiranje i vođenje registra nekretnina JP ŠPD ZDK d.o.o. Zavidovići, organizovanje i rukovođenje poslovima u okviru pravnih, kadrovskih i opštih poslova , te davanje smjernica za te poslove, donosi plan poslova u okviru pravnih, kadrovskih i opštih poslova , učestvuje u radu vezano za osiguranje i koordinira na poslovima osiguranja imovine i uposlenika, zastupanje JP ŠPD ZDK d.o.o. Zavidovići kao cjeline pred sudovima i drugim tijelima, pregleda prispjelu poštu i potpisuje akte u okviru pravnih poslova, odgovara za pravilnost i zakonitost poslova u okviru pravnih poslova direktoru i Nadzornom odboru, prisustvuje sjednicama Nadzornog odbora društva, obavlja i druge poslove koje mu direktor da u zadatak.

      Članom 85. tačke 5) i  30) Pravilnika o radu JP ŠPD ZDK d.o.o. Zavidovići broj 03-1803/23 od 08.05.2023. godine propisano je:“ Da je teža povreda radnih obaveza nezakonito raspolaganje sredstvima poslodavca i  neovlašteno korištenje sredstava i radnika za izvršavanje privatnih poslova“. 
      
               Članom 83 stav 2 Pravilnika o radu JP ŠPD ZDK d.o.o. Zavidovići broj xxx od 08.05.2023. godine propisano je:“ Odgovornost za povredu radne obveze  ne isključuje krivičnu, prekršajnu ili materijalnu odgovornost radnika“.
              
	 Članom 2. stav 1 Pravilnika o načinu korištenja službenih vozila broj xxx od 22.12.2015. godine propisano je:„ Pravo na upotrebu službenih vozila za putovanje na posao i sa posla imaju članovi Uprave. Direktor društva ima pravo na korištenje vozila u službene potrebe s vozačem 24 sata dnevno“. Članom 5. stav 1, naprijed navedenog Pravilnika propisano je :“ Sva vozila se poslije upotrebe parkiraju na službene parkinge ispred zgrada Poslovnih jedinica, radnih jedinica i na parking ispred zgrade Uprave.“ Stavom 5. istog člana predmetnog Pravilnika propisano je:“ O korištenju vozila vozači su dužni voditi putne naloge na propisanom obrascu“, dok je stavom 6. istog člana propisano :“Korištenje pojedinih vozila od strane vozača i drugih radnika odobrava se odlukom direktora“.

             Iz odluke o imenovanju vršioca dužnosti izvršnog direktora za pravne poslove JP ŠPD ZDK d.o.o. Zavidovići broj xxx od 14.04.2023. godine proizilazi, da je optuženi imenovan za vršioca dužnosti Izvršnog direktora za prave poslove JP ŠPD ZDK d.o.o. Zavidovići odlukom Nadzornog odbora JP ŠPD ZDK d.o.o. Zavidovići, na sjednici održanoj dana 14.04.2023.godine i to na period do okončanja postupka konačnog imenovanja, a najduže 3 mjeseca od dana imenovanja počev od 15.04.2023.godine, te da odluka stupa na snagu danom donošenja. Isti dan, odnosno 14.04.2023.godine, Nadzorni odbor JP ŠPD ZDK d.o.o. Zavidovići i član Uprave preduzeća, odnosno optuženi zaključili su  Ugovor o radu broj xxx.

          Iz Odluke o imenovanju izvršnog direktora za pravne poslove JP ŠPD ZDK d.o.o. Zavidovići broj xxx od 14.07.2023. godine proizilazi, da je optuženi imenovan za Izvršnog direktora za prave poslove JP ŠPD ZDK d.o.o. Zavidovići odlukom Nadzornog odbora JP ŠPD ZDK d.o.o. Zavidovići na sjednici održanoj dana 14.07.2023.godine i to na period od 4 godine od dana imenovanja, te da odluka stupa na snagu danom donošenja. Isti dan, odnosno 14.07.2023.godine, Nadzorni odbor JP ŠPD ZDK d.o.o. Zavidovići i član Uprave preduzeća, odnosno optuženi zaključili su  Ugovor o radu  broj xxx, u kojem je članom 2. određeno, da će optuženi dužnost na koju je imenovan obavljati počev od 15.07.2023.godine.

	Da je optuženi kao diplomirani pravnik stekao radno iskustvo u struci sa VSS sa danom 25.05.2023.godine u trajanju 20 godina, 6 mjeseci i 11 dana u JP ŠPD ZDK d.o.o. Zavidovići  proizilazi, iz  potvrde Službe za kadrovske i opće poslove JP ŠPD ZDK d.o.o. Zavidovići broj xxx od 25.05.2023.godine i diplome o završenom studiju za sticanje VSS na Pravnom fakultetu u Sarajevu broj 10581 od 04.2023.godine.

	Da je JP ŠPD ZDK d.o.o. Zavidovići vlasnik putničkog motornog vozila marke „Škoda Kamiq“, reg.oznaka xxx proizilazi, iz potvrde o registraciji broj xxx i potvrde o vlasništvu vozila broj xxx.
	
	Iz putnog naloga broj xxx izdatog dana 11.07.2023.godine na ime optuženog za putničko motorno vozilo marke „Škoda Kamiq“, reg.oznaka xxx, koji je potpisan od strane ovlaštene osobe za izdavanje putnog naloga  u JP ŠPD ZDK d.o.o. Zavidovići proizilazi, da je predmetno vozilo u periodu od 10.07.2023.godine do 21.07.2023.godine (svaki dan) korišteno na relaciji loko-službeno, osim dana 17.07.2023.godine, kada je korišteno na relaciji Zavidovići-Tuzla-Zavidovići, te da je isto vozilo korišteno 02.08.2023.godine na relaciji Zavidovići-Zenica-Zavidovići. U periodu od 22.07.2023.godine do 01.08.2023.godine u predmetnom putnom nalogu nije upisana relacija kretanja službenog vozila.

	Iz putnog naloga broj xxx izdatog dana 16.06.2023.godine na ime optuženog i Č. K., za putničko motorno vozilo marke „Škoda Kamiq“ ,reg.oznaka xxx, koji je potpisan od strane ovlaštene osobe za izdavanje putnog naloga u JP ŠPD ZDK d.o.o. Zavidovići proizilazi, da je predmetno vozilo u priodu od 16.06.2023.godine do 10.07.2023.godine (osim dana 27.06.2023.godine jer je taj datum u službenom nalogu prekrižen) korišteno na relaciji loko-službeno. Dakle, predmetni putni nalozi odnose se na korištenje službenog vozila na području  FBiH.

	Iz  dopisa JP ŠPD ZDK d.o.o. Zavidovići broj xxx od 21.12.2023. godine proizilazi , da je uvidom u evidencije JP ŠPD ZDK d.o.o. Zavidovići, utvrđeno, da je službeno vozilo  marke „Škoda Kamiq“, reg.oznaka xxx, gorivo sipano dana 17.07.2023.godine, 21.07.2023.godine i 31.07.2023.godine. Nadalje, u dopisu je pojašnjeno, da se gorivo sipa na osnovu odobrenja firme koje se daje nakon što zaposlenik koji duži službeno vozilo  zatraži  da sipa gorivo u službeno vozilo, da se to odobrenje protokoliše i dobija svoj broj, nakon čega se sa izdatim odobrenjem ode na ovlaštenu benzisku pumpu sa kojom firma ima potpisan ugovor za sipanje goriva.  Sa izdatim odobrenjem, zaposlenik se upućuje na benzisku pumpu da sipa gorivo i ta osoba dalje popunjava odobrenje , a o sipanju goriva izdaje se račun  koji se sa primjerkom odobrenja dostavlja u firmu, a benziska pumpa naknadno šalje fakturu za plaćanje goriva sa fiskalnim računom koji je potpisala osoba koja je sipala gorivo. Odobrenja su potpisana od strane direktora preduzeća i kao takva se koriste za cijelu firmu, odnosno na prostoru kojim gazduje firma. Na odobrenjima se nalazi mjesto na koje se potpisuje osoba koja je gorivo primila, a odobrenja su zavedena i evidentirana u knjizi kod Tehničkog sekretara. Gorivo je sipano na benziskoj pumpi u Zavidovićima „Hifa petrol“, o čemu su izdati računi za sipanje goriva.  Evidencija o sipanju goriva je potpisana od optuženog i to na licu mjesta prilikom sipanja goriva. Nadalje, u predmetnom dopisu je navedeno, da u preduzeću postoji Interna kontrola, koja vrši kontrolu svih segmenata prema svom usvojenom godišnjem planu i ako se ukaže potreba po nalogu Uprave društva se vrše i druge kontrole. Postoji Odjel Interne revizije, koji nadzire sva poslovanja preduzeća prema svom usvojenom godišnjem planu, Služba Plana i analize za svaki mjesec sačinjava izvještaje sa svim prihodima i rashodima i Služba za iskorištavanje šuma vrši kontrolu utroška goriva i maziva svih radnih mašina.  Na prvoj vanrednoj sjednici Nadzornog odbora,  održanoj 18.08.2023.godine, pod tačkom 6. raspravljano je o aktu koji je dostavljen od strane Ministarstva za poljoprivredu, šumarstvo i vodoprivredu ZDK o navodnim nepravilnostima oko zloupotrebe službenog vozila, tako da je Nadzorni odbor upoznat da se po tom pitanju provode određene aktivnosti od strane nadležnih institucija. 

	Iz  Zapisnika sa Prve vanredne sjednice Nadzornog odbora JP ŠPD ZDK d.o.o. Zavidovići broj xxx od 18.08.2023. godine sa Zaključcima Nadzornog odbora koji se odnose na korištenje službenih vozila, proizilazi, da je direktor upoznao Nadzorni odbor,  da je zaprimio obavijest Ministarstva za poljoprivredu, šumarstvo i vodoprivredu ZDK i zahtjev za izjašnjavanje na osnovu anonimne prijave, radi navodnog odlaska optuženog službenim vozilom na godišnji odmor , te da je direktor upoznao Nadzorni odbor da ga je optuženi obavijestio, da ide na godišnji odmor, što mu je i odobrio, a da je sve ostalo u vezi toga optuženom jasno, šta treba da radi i kako da se ponaša. Takođe, direktor je upoznao Nadzorni odbor, da je Ministarstvo uputilo dopis i Ministarstvu finansija ZDK kojim traži da budžetski inspektor ispita naprijed navedene navode i da je JP ŠPD ZDK d.o.o. Zavidovići od inspektora dobilo zahtjev da se dostavi dokumentacija: rješenje za godišnji odmor , šiht lista , putni nalozi, utrošak goriva itd, te da je ista proslijeđena inspektoru koji je nalazom potvrdio da nije utvrdio nepravilnosti u postupanju. Takođe,  direktor je upoznao Nadzorni odbor da je tražio i očitovanje optuženog, te da je izjašnjenje optuženog proslijeđeno nadležnom Ministarstvu. Takođe, direktor je upoznao članove Nadzornog odbora da su pokrenute aktivnosti o nabavci GPS uređaja i da će se sigurno isti uvesti u upotrebu, nakon čega je jednoglasno usvojen zaključak broj xxx od 18.08.2023.godine, kojim je zadužena Uprava , da što prije izradi novi Pravilnik o korištenju službenih vozila, kojim će se definisati i upotreba GPS uređaja te da se izvrši nabavka i ugradnja GPS uređaja na službena vozila , radi kontrole i praćenja kontrole upotrebe službenih vozila.

	Takođe,  na istoj sjednici Nadzornog odbora , donijet je zaključak broj xxx od 18.08.2023.godine, kojim je zadužena Uprava, da dostavi relevantne informacije o slučaju i toku postupka koji je pokrenut od Ministarstva za poljoprivredu, šumarstvo i vodoprivredu ZDK, u vezi korištenja službenih vozila preduzeća , kako bi Nadzorni odbor mogao odlučiti o daljnjem postupanju. 

	Zaključkom Skupštine JP ŠPD ZDK d.o.o. Zavidovići broj xxx od 31.07.2023.godine  zaduženi su Nadzorni odbor i Uprava Društva da povodom zahtjeva Ministarstva za poljoprivredu, šumarstvo i vodoprivredu ZDK broj xxx od 27.07.2023.godine, za postupanje u vezi korištenja službenih vozila, u skladu sa svojim nadležnostima, putem interne kontrole i drugih nadležnih službi preduzeća, ispitaju, da li odgovorne osobe i ostali zaposlenici u preduzeću postupaju u skladu sa važećim zakonskim, podzakonskim i internim propisima u vezi korištenja službenih vozila.

	Iz dopisa Ministarstva za poljoprivredu, šumarstvo i vodoprivredu ZDK broj xxx od 27.07.2023. godine proizilazi, da je predmetno Ministarstvo direktoru, Skupštini i Nadzornom odboru, odnosno predsjedavajućem Skupštine i  predsjedavajućem  Nadzornog odbora, dostavilo zahtjev  za pridržavanje pravila vezano za korištenje službenih vozila, u kojem je između ostalog, navedeno, da su direktor i izvršni direktori dužni prilikom korištenja godišnjeg odmora i u drugim slučajevima dužeg odsustva sa posla službeno  vozilo parkirati na za to određeno mjesto ispred Uprave Društva i da  istovremeno  predaju ključeve službenog vozila i sve isprave Direktoru Društva ili licu koje on odredi, te da Direktor Društva ili lice koje on odredi, odnosno izvršni direktor ili lice koje on odredi, može, drugom licu odrediti korištenje službenog vozila iz prethodnog stava za vrijeme odsustva sa posla direktora Društva ili izvršnog direktora u toku radnog vremena.

	Dopisom JP ŠPD ZDK d.o.o. Zavidovići broj xxx od 11.12.2023. godine, nadležno Tužilaštvo obaviješteno je, da  JP ŠPD ZDK d.o.o. Zavidovići nije provelo disciplinski postupak protiv optuženog, koji obavlja funkciju Izvršnog direktora za pravne poslove, iz razloga,  što Pravilnikom o radu JP ŠPD ZDK d.o.o. Zavidovići, kojim se uređuju prava i obaveze zaposlenika preduzeća , a koji donosi Nadzorni odbor preduzeća, nije predviđena mogućnost vođenja disciplinskog postupka protiv člana Uprave preduzeća, čiji je član, pored ostalih i optuženi. Takođe, navedeno je,  da članove Uprave preduzeća imenuje i razrješava Nadzorni odbor , koji nakon imenovanja sa članom Uprave zaključuje odgovarajući ugovor o radu, tako da direktor nema ovlaštenje da poduzima radnje koje zadiru u prava i obaveze člana Uprave. 

	Iz rješenja o korištenju godišnjeg odmora broj xxx od 21.07.2023. godine sa Šiht-listom, koji su Tužilaštvu dostavljeni uz naprijed navedeni dopis, proizilazi, da je optuženom odobreno korištenje godišnjeg odmora u dva dijela i to prvi dio u periodu od 24.07.2023.godine do 01.08.2023.godine, a koji godišnji odmor  je prema dostavljenoj šiht listi u tom periodu optuženi i iskoristio. 

	Iz  dopisa JP ŠPD ZDK d.o.o. Zavidovići broj xxx od 17.11.2023. godine sa kartonom stalnog sredstva koji se odnosi na putničko vozilo marke „Škoda-Kamiq“, reg.oznaka xxx i  šiht-listom, upućenom nadležnom Tužilaštvu,  proizilazi, da ne postoji pismeno odobrenje ili saglasnost direktora JP ŠPD ZDK d.o.o. Zavidovići izdato izvršnom direktoru za pravne poslove, odnosno optuženom, za korištenje službenog vozila marke „Škoda-Kamiq“, reg.oznaka XXX, za period od 21.07.2023.godine do 01.08.2023.godine. Takođe, u istom dopisu je navedeno, da su svi direktori, kao članovi Uprave društva, stupanjem na dužnost zadužili službeno vozilo  i da ih koriste, o čemu postoji karton stalnog sredstva iz kojeg proizilazi, da predmetno vozilo duži optuženi. Nadalje, u dopisu je navedeno, da se putni nalozi nisu vodili na dnevnoj bazi, odnosno za svaki dan pojedinačno. 

	Iz  dopisa MUP-a ZDK, Sektora kriminalističke policije  Zenica broj xxx od 11.08.2023. godine proizilazi, da su se policijski službenici Sektora kriminalističke policije  Zenica, Odsjeka za privredni kriminal i korupciju, postupajući po zahtjevu Ministarstva za poljoprivredu, šumarstvo i vodoprivredu ZDK, koji se odnosi na prijavu o navodnoj zloupotrebi položaja izvršnog direktora za pravne poslove JP ŠPD ZDK d.o.o. Zavidovići, odnosno optuženog, u smislu neovlaštenog korištenja službenog vozila preduzeća u privatne svrhe, suprotno internim propisima preduzeća, obratili Ministarstvu sigurnosti BiH, Graničnoj policiji za dostavu relevantnih informacija i dokumnetacije, da li je na bilo kojem Graničnom prelazu u BiH izvršen prelazak granice (izlazak/ulazak) vozilom marke„Škoda-Kamiq“,  reg.oznaka XXX, vlasništvo JP ŠPD ZDK d.o.o. Zavidovići u periodu od 01.06.2023.godine do 31.07.2023.godine.

	Iz dopisa Ministarstva sigurnosti BiH, Granične policije Bosne i Hercegovine broj xxx od 21.08.2023. godine sa Izvještajem iz informacionog sistema GP BiH,  za vozilo marke„Škoda-Kamiq“, reg.oznaka XXX, proizilazi,  da je vozilo marke „Škoda-Kamiq“ , reg.oznaka XXX, kojim je upravljao vozač Č. M. na Graničnom prelazu Ivanica registrovano da je prešlo granicu, odnosno izašlo iz BiH dana 22.07.2023.godine u 10,15 sati, te da je isto vozilo na Graničnom prelazu Ivanica registrovano da je ušlo u BiH dana 28.07.2023.godine u 10,13 sati, te da je tom prilikom, osim optuženog, koji je bio vozač, u vozilu bila i putnica  Č. A.. Vezano za prigovor odbrane optuženog, da je Izvještaj  iz informacionog sistema Granične policije  nezakonit dokaz, jer nije protokolisan , nije potpisan i nije ovjeren službenim pečatom, a zbog čega po mišljenju odbrane, nema bilo kakvu vjerodostojnu dokaznu snagu, sud ističe, da je naprijed navedeni Izvještaj iz informacionog sistema GP BiH,  za predmetno vozilo izvučen iz elektronske baze podataka koju vodi i za koju je nadležna da je vodi  Granična policija ,te dostavljen MUP-a ZE-DO kantona , s pozivom na broj zahtjeva MUP-a ZE-DO kantona uz popratni dopis Granične policije Bosne i Hercegovine broj xxx od 21.08.2023. godine koji je potpisan od strane Direktora, glavnog generalnog inspektora policije Mirka Kuprešaković i ovjeren pečatom, tako da se radi o zakonitom dokazu sa vjerodostojnom dokaznom snagom.

            Iz zapisnika Ministarstva finansija ZDK o izvršenom budžetskom nadzoru u postupku inspekcijske kontrole broj: xxx od 16.08.2023. godine proizilazi, da je budžetski nadzor u postupku inspekcijske kontrole, Kantonalni budžetski  inspektor obavio  dana 28.07.2023.godinem, da je predmet inspekcijske kontrole bilo korištenje službenog vozila JP ŠPD ZDK d.o.o. Zavidovići u privatne svrhe u vrijeme godišnjeg odmora. Prilikom inspekcijske kontrole, budžetski  inspektor je od subjekta Nadzora zatražio dostavljanje dokumentcije  radi provjere utemeljenosti navoda zahtjeva i utvrđenja stvarnog činjeničnog stanja , pa je nakon urgencije,  budžetski inspektor zaprimio i pregledao traženu dokumentaciju. Budžetskom inspektoru subjekt nadzora dostavio je rješenje za godišnji odmor za 2023.godinu  za Izvršnog direktora za pravne poslove i izvod iz šiht liste za 2022.godinu,  iz koje se može vidjeti, kada je korišten godišnji u  2022.godini (vjerovatno se radi o očiglednoj omašci  prilikom kucanja zapisnika od strane inspektora  pa je navedena 2022.godina, a ne 2023.godina). Takođe, dostavljeni su putni nalozi za službeno vozilo koje koristi Izvršni direktor za period 01.01. do 27.07.2023.godine i fakture za gorivo za isto vozilo i za isti period. Nakon obavljenog pregleda dostavljene dokumentacije od strane JP ŠPD ZDK d.o.o. Zavidovići, budžetski inspektor nije utvrdio nepravilnosti u vezi sa podnesenim zahtjevom, a koji se odnosi na nadležnost budžetske inspekcije. Takođe na zapisniku je konstatovano, da subjekt budžetskog nadzora može budžetskom inspektoru uložiti primjedbe na nalaz iz zapisnika istovremeno po sačinjavanju zapisnika ili najkasnije u roku od 5 dana od dana dostavljanja zapisnika.

	Sud primjećuje, da inspektor prilikom budžetskog nadzora u postupku inspekcijske kontrole, nije imao na uvidu podatke Ministarstva sigurnosti  BiH, Granične  policije  o prelasku graničnog prelaza službenim vozilom marke„Škoda-Kamiq“, reg.oznaka XXX( a koji podaci su dostavljeni MUP ZDK, Sektoru kriminalističke policije Zenica uz popratni akt broj xxx od 28.01.2023.godine, te su u MUP-u ZDK zaprimljeni dana 24.08.2023.godine),  niti je inspektor službeno tražio  od nadležnih institucija ili subjekta  nadzora podatke da li je u periodu korištenja godišnjeg odmora, optuženi koristio službeno vozilo u FBiH ili van granica BiH. Nadalje, sud ističe, da nije ni sporno, da su optuženom za službeno vozilo marke„Škoda-Kamiq“, reg.oznaka XXX, uredno izdati  putni nalozi broj xxx  od 11.07.2023.godine i broj xxx od 16.06.2023.godine, ali da je sporno, da li je optuženi predmetno službeno vozilo bez posebnog odobrenja potpisanog od strane direktora,  koristio  u vrijeme godišnjeg odmora za odlazak van granica BiH. 

	Iz dopisa JP ŠPD ZDK d.o.o. Zavidovići naslovljenog kao „Informacija i dokumentacija- dostavlja se“ broj xxx od 25.09.2023. godine, a koji je dostavljen MUP ZDK, Sektoru kriminalističke policije Zenica  proizilazi, da je aktom MUP-a ZDK, traženo rješenje/ odluka o imenovanju Komisije za izradu Prijedloga Pravilnika o izmjenama i dopunama Pravilnika o sistematizaciji i organizaciji radnih mjesta iz 2012.godine u JP ŠPD ZDK d.o.o. Zavidovići br. xxx od 10.05.2023.godine, te da rješenje/ odluka o imenovanju Komisije ne postoji, da je pod navedenim brojem akt koji je upućen Sindikalnom odboru JP ŠPD ZDK d.o.o. Zavidovići, a kojim se u skladu sa Zakonom o radu FBiH i Kolektivnim ugovorom o pravima i obavezama poslodavca i radnika u JP ŠPD ZDK d.o.o. Zavidovići, traži očitovanje Sindikalnog odbora na prijedlog  Pravilnika o izmjenama i dopunama Pravilnika o sistematizaciji i organizaciji radnih mjesta, koji je dostavljen MUP-u uz predmetni dopis. Takođe, u prilogu naprijed navedenog dopisa MUP-u ZDK Zenica, dostavljeni su dokumenti iz dosijea optuženog za radno mjesto Izvršni direktor za pravne poslove , te putni nalozi  za vozilo marke„Škoda-Kamiq“, reg.oznaka XXX, broj xxx izdat dana 11.07.2023.godine i broj xxx izdat dana 16.06.2023.godine, nalozi za gorivo br. xxx od 17.07.2023.godine i br. xxx od 21.07.2023.godine, kao  i saobraćajna dozvola br. xxx i vozačka dozvola broj xxx. Nadalje, u dopisu je  navedeno, da preduzeće posjeduje Pravilnik o upotrebi službenih vozila iz 2015.godine koji nije usaglašen sa važećim Statutom Društva iz 2017.godine, tako da isti nije važeći i da ne postoji drugi akt koji to reguliše, a da je u pripremi novi Pravilnik koji će biti usklađen sa važećim Statutom  i isti treba da prođe proceduru usvajanja na organima Upravljanja Društva.

	Iz  rješenja Općinskog suda u Zenici o izmjenama podataka broj xxx od 27.04.2023. godine proizilazi, da je lice ovlašteno za zastupanje  JP ŠPD ZDK d.o.o. Zavidovići, PJ Šumarija Zavidovići, M. V., rukovodilac Poslovne jedinice , te da rukovodilac zastupa Poslovnu jedinicu sa ograničenjima i da prava i obaveze za podružnicu može preuzeti samo uz supotpis direktora Društva, a da je H. H. kao vršilac dužnosti Direktora, lice ovlašteno za zastupanje JP ŠPD ZDK doo Zavidovići. 

	Iz  rješenja Općinskog suda u Zenici o izmjenama podataka broj xxx od 21.08.2023. godine, proizilazi, da je lice ovlašteno za zastupanje  JP ŠPD ZDK d.o.o. Zavidovići, PJ Šumarija Zavidovići, Dž. H., rukovodilac Poslovne jedinice, te da rukovodilac zastupa Poslovnu jedinicu sa ograničenjima i da prava i obaveze za podružnicu može preuzeti samo uz supotpis direktora Društva. 

[bookmark: _GoBack]	Sud je u cjelosti poklonio vjeru iskazima svjedoka L. P., E. S., Č. K. i H. A., a čiji iskazi su jasni , nedvosmisleni, detaljni, nadopunjuju se jedan na drugi,  te su potkrijepljeni provedenim naprijed obrazloženim materijalnim dokazima. Naime, svjedoci  L. P., E. S., Č. K. i H. A., zaposlenici JP ŠPD ZDK d.o.o. Zavidovići, naveli su, ko su članovi Uprave Društva, da je optuženi  u kritičnom periodu obavljao funkciju Izvršnog direktora za pravne poslove,  kao i da članovi Uprave imaju pravo korištenja službenih vozila.  Da je optuženi u kritičnom periodu, odnosno u periodu od 22.07.2023.godine do 28.07.2023.godine  obavljao funkciju Izvršnog direktora za pravne poslove JP ŠPD ZDK d.o.o. Zavidovići proizilazi iz odluke o imenovanju Izvršnog direktora za pravne poslove JP ŠPD ZDK d.o.o. Zavidovići broj xxx od 14.07.2023. godine i Ugovora o radu  broj xxx.

	Svjedokinja L. P., koja od 01.09.2023.godine u JP ŠPD ZDK d.o.o. Zavidovići, obavlja poslove Sekretara društva i koja prisustvuje svim sjednicama Nadzornog odbora, navela je, da joj je poznato, da je na sjednicama Nadzornog odbora raspravljano o korištenju službenih vozila  od strane članova Uprave JP ŠPD ZDK d.o.o. Zavidovići, da je diskutovano o potrebi da se mijenja Pravilnik o korištenju službenih vozila i da je Upravi naređeno, da se poštuju Pravilnici. L. je navela, da misli, da se o naprijed navedenom raspravljalo u dva navrata, da je na jednoj sjednici Nadzornog odbora Direktor informisao Nadzorni odbor, da mu je iz Ministarstva došao dopis  kojim je postavljeno pitanje korištenja službenih vozila, te da je na drugoj sjednici Nadzornog odbora bio prijedlog materijala Pravilnik o izmjeni Pravilnika o korištenju službenih vozila. Takođe, L. je navela, da bi Direktor JP ŠPD ZDK d.o.o. Zavidovići trebao odobriti službeni put u inostranstvo i da se na osnovu te odluke, službeno vozilo koristi sa putnim nalogom za odlazak u inostranstvo. L. je povodom predmetnog događaja, u toku istrage, davala iskaz u svojstvu svjedoka, tako daje  kada je dobila poziv radi davanja iskaza, obzirom, da nije bila upoznata sa činjenicama, pitala Generalnog direktora  , da li postoji odluka ili ovlaštenje za Izvršnog direktora za pravne poslove, za korištenje službenog vozila za odlazak u inostranstvo u  periodu od 22.07. do 28.07.2023. godine , pa  je  saznala, da takvo pismeno ovlaštenje dato od strane Generalnog direktora za navedeni period ne postoji.

	Svjedok H. A., koji je i sam bio član Uprave JP ŠPD ZDK d.o.o. Zavidovići  u periodu od 15.04.2023. godine do 22.01.2024. godine, naveo je,  da su članovi Uprave koristili  službena vozila marke „Škoda Kamiq“, koje je koristio i on za odlazak i dolazak na posao, te za česte terenske obilaske. Službena vozila članovi Uprave koristili su na osnovu Pravilnika o korištenju službenih vozila, na osnovu putnog naloga izdatog od Referenta za saobraćaj pri Upravi Društva, Č. K., koji je većinom sipao i gorivo u službena vozila. Nadalje, A. je pojasnio, da su za korištenje službenih vozila dobijali jedan nalog, koji su popunjavali dok se ne popune relacije. Službeno vozilo A. nije koristio tokom godišnjeg odmora, a ne zna i da li je ovlašten ili nije da koriti službeno vozilo tokom godišnjeg odmora. Službeno vozilo koje je koristio, za vrijeme godišnjeg odmora, A. je parkirao kod Uprave Društva, gdje  je ostavljao i  ključeve od vozila i saobaćajnu dozvolu. U skladu s Pravilnikom o korištenju vozila, članovi Uprave ovlašteni su neograničeno koristiti službena vozila u toku radnog vremena, kao i za odlazak na posao i povratak s posla. Jednom prilikom, A. je sa Generalnim direktorom išao tri dana na službeno putovanje u Austriju, na Sajam šumarstva, službenim vozilom koje je koristio generalni direktor i koliko se sjeća, tada su dobili poseban nalog za službeno putovanje izvan zemlje, kako bi imali dokaz i kako bi mogli naplatiti dnevnice za te dane. Pismeno odobrenje, odnosno nalog za putovanje u inostranstvo potpisao je Direktor. A. se sjeća, da je jednom, na sjednici Nadzornog odbora, raspravljano o korištenju službenih vozila i da je donijet zaključak, da se na službena vozila ugradi GPS uređaj. 

	Svjedokinja E. S., jedna od dvije sekretarice u JP ŠPD ZDK d.o.o. Zavidovići, navela je, da joj  je poznato, da članovi Uprave, odnosno Generalni direktor i tri izvršna direktora, koji čine Upravu, duže službena vozila, s tim, što o detaljima vezanim za korištenje službenih vozila, nije upoznata. E. je istakla, da je sekretar firme zadužen za službena vozila, a da ona nije dužna znati, kako se ista koriste, niti se bavila time. U djelokrug  opisa poslova ulazi da, kada joj Generalni direktor naredi, napravi nalog za službeni put, da ga zavede i evidentira. Pojasnila je, da je naprijed navedeno pravilo, te da imaju dvije vrste naloga, jednu vrstu za službena putovanja u Federaciji i drugu vrstu naloga za odlazak na službeno putovanje u inostranstvo, što važi za sve zaposlenike. E. je izričito tvrdila, da u julu 2023.godine, nije popunila nalog za službeni put u inostranstvo za člana Uprave Č. M., jer joj to nije naredio Generalni direktor, niti je ko drugi od nje to zahtijevao. E. , kao tehnička  sekretarica nije dužna znati, ko je na godišnjem odmoru, niti to prati, obzirom da sekretarica Generalnog direktora vodi šihtaricu za Upravu. Putni nalog za putovanje u inostranstvo u julu 2023.godine nije evidentiran, niti je  od E., bilo ko tražio izdavanje putnog naloga za put u inostranstvo u julu 2023.godine, a da je postojalo pismeno odobrenje generalnog direktora, da član Uprave Č. M. službenim vozilom u julu 2023. godine putuje u inostranstvo, to odobrenje bi moralo biti u arhivi Društva.

             Svjedok Č. K., koji radi na radnom mjestu Referent za održavanje saobraćaja, naveo je, da u opis njegovih poslova između ostalih spada i izdavanje putnih naloga za vozila Uprave. Nadalje, K. je naveo , da JP ŠPD ZDK d.o.o. Zavidovići ima četiri službena vozila, koja koriste članovi Uprave, te da su ta vozila  marke „Škoda Kamiq“ i jedno vozilo marke „ Škoda Octavia“ pri Upravi, kojim je upravljao vozač Nusret, koji je otišao u penziju. Četiri vozila marke „Škoda Kamiq“ zadužili su direktori, koji obavljaju funkcije, a jedno od ta četiri vozila registarskih oznaka XXX, zadužio je Č. M..  K. je pojasnio, da se nalozi za korištenje službenih vozila ne izdaju svaki dan, da on nalog izdaje na zahtjev Direktora, odnosno nekog od članova Uprave ili vozača koji je vozio vozilo marke „Škoda Octavia“, a da novi nalog izdaje, kada na starom nalogu više nema mjesta za popunjavanje relacije vožnje. U momentu, kada izdaje putni nalog, K. ne upisuje relaciju, iz razloga što nema uvida u obaveze Direktora, a i zbog toga, jer nije njegovo, da ima saznjanja o kretanju tih vozila. Za putovanja u inostranstvo izdaje se poseban nalog, koji izdaje Direktor. Takođe, K.  je poznato, da postoji interni akt koji reguliše korištenje službenih  vozila. 

	Nesporno je za sud da je optuženi, kao član Uprave, odnosno kao Izvršni direktor za pravne poslove, u skladu sa Pravilnikom o načinu korištenja službenih vozila imao pravo na upotrebu službenog vozila za putovanje na posao i sa posla, te da je optuženi i koristio službeno vozilo marke„Škoda-Kamiq“, reg.oznaka XXX, a za koje vozilo su mu uredno izdati putni nalozi broj xxx od 11.07.2023.godine i broj xxx od 16.06.2023.godine.
	
              Takođe, za sud nije sporno, da je optuženi na osnovu  rješenja o korištenju godišnjeg odmora broj xxx od 21.07.2023. godine i koristio prvi dio godišnjeg odmora u periodu od 24.07.2023.godine do 01.08.2023.godine, a što proizilazi, iz naprijed navedenog rješenja o korištenju godišnjeg odmora  sa Šiht-listom za juli 2023.godine, koji su dostavljeni Tužilaštvu  od JP ŠPD ZDK d.o.o. Zavidovići. I u putnom nalogu  broj xxx od  11.07.2023.godine je vidljivo da je službeno vozilo kojim je zadužen optuženi  koristio 21.07.2023.godine,  te potom tek 02.08.2023.godine.
	
            Takođe, za sud nije sporno, da ne postoji pismeno odobrenje ili saglasnost Direktora JP ŠPD ZDK d.o.o. Zavidovići, izdato optuženom, kao Izvršnom direktoru za pravne poslove za korištenje službenog vozila marke„Škoda-Kamiq“, reg.oznaka XXX u periodu od 22.07.2023.godine (obzirom da je 22.07.2023.godine  subota, a da optuženom od 24.07.2023.godine ide godišnji odmor), do 01.08.2023.godine za odlazak van BiH, dakle,  u vrijeme kada je optuženom odobren prvi dio godišnjeg odmora,  koji je optuženi i koristio, u skladu sa rješenjem o korištenju godišnjeg odmora.

	Da ne postoji pismeno odobrenje ili saglasnost Direktora JP ŠPD ZDK d.o.o. Zavidovići, izdato optuženom, kao Izvršnom direktoru za pravne poslove za korištenje službenog vozila marke „Škoda-Kamiq“, reg.oznaka XXX u periodu od 21.07.2023.godine do 01.08.2023.godine i za odlazak službenim vozilom van BiH, proizilazi iz iskaza svjedokinja L. P. i S. E., kao i iz dopisa JP ŠPD ZDK d.o.o. Zavidovići broj xxx od 17.11.2023. godine.Da za korištenje službenog vozila za odlazak u inostranstvo, treba posebno dobrenje Generalnog direktora, potvrdio je i svjedok H. A., kojim je takođe bio član Uprave, a koji je naveo, da je jednom prilikom, sa Generalnim direktorom išao tri dana na službeno putovanje u Austriju, na Sajam šumarstva, službenim vozilom koje je koristio Generalni direktor i da su tada  dobili poseban nalog za službeno putovanje izvan zemlje, kako bi imali dokaz i kako bi mogli naplatiti dnevnice za te dane. Pismeno odobrenje, odnosno nalog za putovanje u inostranstvo za A. potpisao je Direktor. 

 	Iz putnog naloga broj xxx izdatog dana 11.07.2023.godine na ime optuženog za putničko motorno vozilo marke „Škoda Kamiq“, reg.oznaka XXX proizilazi,  da u periodu od 22.07.2023.godine do 01.08.2023.godine u predmetnom putnom nalogu nije upisana relacija kretanja službenog vozila, odnosno da putni nalog za taj vremenski period nije popunjen.      
                                                                                                                                                                                                                                        
	Obzirom,  da je optuženi u periodu od 24.07.2023.godine do 01.08.2023.godine koristio prvi dio godišnjeg odmora, te da su 22.07. i 23.07.2023.godine bili neradni dani, odnosno dani vikenda, jasno je, da optuženi u tom vremenskom periodu nije putovao na posao i sa posla, te da je samim tim, koristeći u tom periodu službeno vozilo marke „Škoda Kamiq“, reg.oznaka XXX, postupio protivno  odredbama  čl. 2 st.1  i čl. 5 st.1 Pravilnika o načinu korištenja službenih vozila broj xxx od 22.12.2015. godine, a što je optuženom kao dipl. pravniku sa radnim iskustvom od 20 godina, 6 mjeseci i 11 dana (potvrda JP ŠPD ZDK d.o.o. Zavidovići o radnom iskustvu optuženog u struci sa VSS od 25.05.2023.godine) itekako moralo biti poznato, pogotovo, imajući u vidu,  da je obavljao funkciju Izvršnog direktora za pravne poslove. Optuženi je prema službenim podacima Ministarstva sigurnosti BiH , Granične policije, granicu prešao sa predmetnim vozilom marke „Škoda Kamiq“, reg.oznaka XXX, na Graničnom prelazu Ivanica, odnosno optuženi je upravljajući   predmetnim vozilom marke „Škoda Kamiq“, reg.oznaka XXX  izašao je iz  BiH dana 22.07.2023.godine u 10,15 sati, a  ušao je u BiH dana 28.07.2023.godine u 10,13 sati.
              
               Navodi odbrane, da Pravilnik o načinu korištenja službenih vozila broj xxx od 22.12.2015. godine,  nije usklađen sa Statutom Društva, te da se samim tim taj Pravilnik ne proizvodi pravno dejstvo, odnosno,  da nije na pravnoj snazi je u potpunosti neosnovan, obzirom, da iz dopisa JP ŠPD ZDK d.o.o. Zavidovići naslovljenog kao „Informacija-dostavlja se“ koji je službeno upućen  nadležnom tužilaštvu pod brojem xxx od 16.04.2024.godine jasno proizilazi,  da Pravilnik o načinu korištenja službenih vozila  nije stavljen van snage, ali da očigledno nije usklađen sa Statutom preduzeća. U istom dopisu navedeno je: „U dopisu broj xxx od 25.09.2023.godine pod tačkom 18. navedeno da Pravilnik o korištenju službenih vozila nije u skladu sa Statutom ovog preduzeća i navedeno je da isti nije važeći“. Sud se već ranije očitovao o kontradiktornosti ovog dopisa, tako da to neće ponavljati. 	Iz dopisa JP ŠPD ZDK d.o.o. Zavidovići naslovljenog kao „Informacija i dokumentacija- dostavlja se“ broj xxx od 25.09.2023. godine, proizilazi (navedeno u tačci 18), da preduzeće posjeduje Pravilnik o upotrebi službenih vozila iz 2015.godine koji nije usaglašen sa važećim Statutom Društva iz 2017.godine, tako da isti nije važeći i da ne postoji drugi akt koji to reguliše, a da je u pripremi novi Pravilnik koji će biti usklađen sa važećim Statutom  i isti treba da prođe proceduru usvajanja na organima Upravljanja Društva. Dakle, ni u naprijed navedenom dopisu, osim što je navedeno da predmetni Pravilnik nije usaglašen sa važećim Statutom i da ne postoji drugi akt koji reguliše tu materiju , nije navedeno da je taj Pravilnik stavljen van snage. Činjenica, da je u izradi odnosno, u pripremi izrada novog Pravilnika, koji tek treba da prođe proceduru usvajanja na organima upravljanja Društva, a kada Pravilnik o načinu korištenja službenih vozila broj xxx od 22.12.2015. godine  nije stavljen van snage, sama za sebe, ne znači, da on nije važeći i da ne proizvodi pravno dejstvo. Po mišljenju ovog suda, sve do donošenja i usvajanja novog Pravilnika o upotrebi službenih vozila,  kojim će se u završnim odredbama odlučiti „sudbina“ prethodnog Pravilnika,  Pravilnik o upotrebi službenih vozila iz 2015.godine je na snazi, isti proizvodi  pravno dejstvo i  ima se poštovati. Osim toga, niti u jednom dopisu JP ŠPD ZDK d.o.o. Zavidovići nije navedeno, koji dio Pravilnika o načinu korištenja službenih vozila, odnosno koja konkretno odredba Pravilnika  nije u skladu sa Statutom Društva.Takođe, nema dokaza, ni da je pokrenut postupak za ocjenu zakonitosti predmetnog Pravilnika.

	Vezano za prigovor odbrane, da u dispozitivu predmetne optužnice, nije dokazana i konkretizirana ostvarena korist za optuženog, sud smatra sasvim suprotno, da jeste ,  jer je navedeno  da je na taj način optuženi sebi pribavio korist u vidu bespravnog korištenja putničkog vozila vlasništvo JP ŠPD ZDK d.o.o. Zavidovići. Naprijed navedena korist  se po mišljenju suda, ogleda, u vidu uštede amortizacije privatnog vozila optuženog za vrijeme putovanja van BiH i povratka u BiH, uštede na plaćanju goriva i izbjegnutog rizika oštećenja privatnog vozila optuženog za vrijeme putovanja.

	Nadalje, vezano za prigovor odbrane, da optuženi kao Izvršni direktor za pravne poslove nema nikakva ovlaštenja da zastupa i predstavlja JP ŠPD ZDK d.o.o. Zavidovići, osim zastupanja na sudovima, na osnovu potpisane punomoći od Generalnog direktora , te da Generalni direktor rukovodi poslovanjem, zastupa i predstavlja Društvo i odgovara za zakonitost poslovanja, sud smatra, da je i taj prigovor neosnovan,  imajući u vidu odredbu člana 19. stav 1 Statuta Javnog preduzeća Šumsko-privredno društvo ZDK d.o.o. Zavidovići broj xxx od 12.10.2017. godine kojom je propisano: „ Upravu društva čini direktor i tri izvršna direktora i to: Izvršni direktor za tehničke poslove, Izvršni direktor za ekonomsko- komercijalne i finansijske poslove i Izvršni direktor za pravne poslove“, i odredbu stava 2 istog člana kojim je propisano: „Uprava organizira rad i rukovodi poslovanjem, zastupa i predstavlja Društvo i odgovara za zakonitost poslovanja“. 
Normalno je, da u JP ŠPD ZDK d.o.o Zavidovići postoji hijerarhija, kao i u svakom drugom privrednom subjektu i da Generalni direktor ima najveća ovlaštenja (tako da on daje posebno odobrenje ili saglasnost za korištenje službenih vozila za odlazak u inostranstvo), ali to nikako ne znači, da optuženi kao Izvršni direktor za pravne poslove, pa samim tim i član Uprave, u skladu sa odredbom čl.19 stav 1 i 2 Statuta JP ŠPD ZDK d.o.o Zavidovići broj xxx od 12.10.2017. godine ne odgovara za zakonitost poslovanja.

	Imajući naprijed navedeno u vidu, sud smatra, da je optuženi u  vremenskom periodu od 22.07.2023. do 28.07.2023. godine, u Zavidovićima, kao službena osoba u Federaciji BiH, u svojstvu izvršnog direktora za pravne poslove Javnog preduzeća „Šumsko privredno društvo Zeničko-dobojskog kantona“ d.o.o. Zavidovići, s namjerom da sebi pribavi korist, svjesno iskoristio svoj službeni položaj i ovlaštenja, te suprotno  odredbama člana 2 i 5  Pravilnika o načinu korištenja službenih vozila JP ŠPD ZDK d.o.o. Zavidovići broj xxx od 22.12.2015. godine, za vrijeme korištenja godišnjeg odmora u 2023. godini, bez pismenog odobrenja ili saglasnosti direktora JP ŠPD ZDK d.o.o. Zavidovići, koristio službeno motorno vozilo marke „Škoda Kamiq“, registarskih oznaka XXX koje je u vlasništvu navedenog Javnog preduzeća u privatne svrhe za odlazak u Republiku Hrvatsku, kojom prilikom je od strane granične policije Bosne i Hercegovine dana 22.07.2023. godine evidentiran pri izlasku iz BiH, te dana 28.07.2023. godine pri ulasku u BiH kojom prilikom je upravljao navedenim vozilom na graničnom prelazu Ivanica, čime je sebi pribavio korist u vidu bespravnog korištenja putničkog vozila Javnog preduzeća ŠPD ZDK d.o.o. Zavidovići, što je i htio. 

Dakle na osnovu naprijed navedenog,  sud smatra,  u cijelosti dokazanim, da je  optuženi počinio  krivično djelo  zloupotreba položaja ili ovlaštenja iz člana 383. stav 1. KZ F BiH,   u vrijeme, u mjestu i na način, kako se  to tereti optužnicom Kantonalnog tužilaštva Zeničko-dobojskog kantona Zenica  broj T04 0 KTK 0057217 24 od  23.04.2024.godine, izmijenjenom na glavnom pretresu održanom dana 06.11.2024.godine

Iz   izvoda iz kaznene evidencije za optuženog broj  xxx 26.01.2024.godine proizilazi, da optuženi do sada nije osuđivan.

	Kod odabira vrste i visine krivičnopravne sankcije za optuženog,   sud se odlučio, da optuženom  izrekne uvjetnu osudu,  cijeneći da će se i  sa tom vrstom krivičnopravne sankcije, to jest i sa mjerom upozorenja,  u konkretnom slučaju, postići svrha kažnjavanja u smislu člana 42 KZ FBiH, pa je optuženom za   krivično djelo zloupotreba položaja ili ovlaštenja iz člana 383. stav 1. KZ F BiH,   utvrdio kaznu  zatvora u trajanju od  6 (šest)  mjeseci  i  istovremeno odredio, da se ista neće izvršiti ukoliko  optuženi u roku od jedne godine  od pravosnažnosti presude ne počini  novo krivično djelo.

Prilikom odabira vrste i visine krivičnopravne sankcije, sud je cijenio težinu i posljedicu krivičnog djela,   odnosno,   da  se radi o krivičnom djelu koje spada u grupu koruptivnih krivičnih djela kojim se ugrožavaju ili povrijeđuju temeljne vrijednosti društva, te doprinosi potkopavanju povjerenja BiH javnosti u percepciju pravednosti i jednakosti pred zakonom,  stepen krivice optuženog,  vrstu i visinu kazne propisane  za konkretno krivično djelo, pobude iz kojih je krivično djelo počinjeno, odnosno da je počinjeno iz niskih pobuda, čime je optuženi izrazio određenu  bahatost u smislu „da kao direktor može raditi šta hoće“,  a ne iz altruističkih pobuda, te okolnosti pod kojim je krivično djelo počinjeno. Od olakšavajućih okolnosti, sud je cijenio da optuženi do sada nije osuđivan, da je porodičan, da je otac jednog djeteta, te protek vremena.

U skladu sa  članom 202 stav 1 , a u vezi sa članom 199 stav 2 tačka  g) u vezi sa stavom 1 ZKP FBiH, sud je optuženog obavezao, da na ime troškova krivičnog postupka, na ime paušala plati iznos od 100,00 KM, u roku od 15 dana po pravosnažnosti presude, imajući u vidu složenost i dužinu trajanja krivičnog postupka, te imovno stanje optuženog.

   Zapisničar 				                                                             S u d i j a
Senada	Hasičić				                             		Klaudija Saletović  

POUKA: Protiv ove presude dozvoljena je žalba u roku od 15 dana od dana prijema, Kantonalnom sudu u Zenici, putem ovog suda.

